ΤΩΝ ΣΤΡΑΒΩΝΟΣ ΓΕΩΓΡΑΦΙΚΩΝ 
  Ἑξῆς δὲ λέγωμεν περὶ τῶν ὑπὸ Μυκήναις καὶ τῷ 

Ἀγαμέμνονι τεταγμένων τόπων ἐν τῷ καταλόγῳ τῶν 

νεῶν· ἔχει δ' οὕτω τὰ ἔπη «οἳ δὲ Μυκήνας εἶχον, ἐυ-

«κτίμενον πτολίεθρον, ἀφνειόν τε Κόρινθον ἐυκτιμέ-

«νας τε Κλεωνάς, Ὀρνειάς τ' ἐνέμοντο Ἀραιθυρέην 

«[τ' ἐρατεινὴν] καὶ Σικυῶν', ὅθ' [ἄρ'] Ἄδρηστος πρῶτ' 

«ἐμβασίλευεν, οἵ θ' Ὑπερησίην τε καὶ αἰπεινὴν Γο-

«νόεσσαν Πελλήνην τ' εἶχον, ἠδ' Αἴγιον ἀμφενέ-

«μοντο, Αἰγιαλόν τ' ἀνὰ πάντα καὶ ἀμφ' Ἑλίκην εὐ-

«ρεῖαν.» αἱ μὲν οὖν Μυκῆναι νῦν οὐκέτ' εἰσίν, ἔκτισε 

δ' αὐτὰς Περσεύς, διεδέξατο δὲ Σθένελος, εἶτ' Εὐρυ-

σθεύς· οἱ δ' αὐτοὶ καὶ τοῦ Ἄργους ἦρξαν. Εὐρυσθεὺς 

μὲν οὖν στρατεύσας εἰς Μαραθῶνα ἐπὶ τοὺς Ἡρακλέ-

ους παῖδας καὶ Ἰόλαον βοηθησάντων Ἀθηναίων ἱστο-

ρεῖται πεσεῖν ἐν τῇ μάχῃ, καὶ τὸ μὲν ἄλλο σῶμα Γαρ-

γηττοῖ ταφῆναι, τὴν δὲ κεφαλὴν χωρὶς ἐν Τρικορύνθῳ, 

ἀποκόψαντος αὐτὴν Ἰολάου περὶ τὴν κρήνην τὴν Μα-

καρίαν ὑπὸ ἁμαξιτόν· καὶ ὁ τόπος καλεῖται Εὐρυσθέως 

κεφαλή. αἱ δὲ Μυκῆναι μετέπεσον εἰς τοὺς Πελοπίδας 

ὁρμηθέντας ἐκ τῆς Πισάτιδος, εἶτ' εἰς τοὺς Ἡρακλεί-

δας καὶ τὸ Ἄργος ἔχοντας. μετὰ δὲ τὴν ἐν Σαλαμῖνι 

ναυμαχίαν Ἀργεῖοι μετὰ Κλεωναίων καὶ Τεγεατῶν 

ἐπελθόντες ἄρδην τὰς Μυκήνας ἀνεῖλον καὶ τὴν χώραν 

διενείμαντο. διὰ δὲ τὴν ἐγγύτητα τὰς δύο πόλεις ὡς 

μίαν οἱ τραγικοὶ συνωνύμως προσαγορεύουσιν, Εὐρι-

πίδης δὲ καὶ ἐν τῷ αὐτῷ δράματι τοτὲ μὲν Μυκήνας 

καλῶν τοτὲ δ' Ἄργος τὴν αὐτὴν πόλιν, καθάπερ ἐν 

Ἰφιγενείᾳ καὶ Ὀρέστῃ. Κλεωναὶ δ' εἰσὶ πόλισμα ἐπὶ 

τῇ ὁδῷ κείμενον τῇ ἐξ Ἄργους εἰς Κόρινθον ἐπὶ λόφου 

περιοικουμένου πανταχόθεν καὶ τετειχισμένου καλῶς, 

ὥστ' οἰκείως εἰρῆσθαί μοι δοκεῖ τὸ ἐυκτιμένας Κλεω-

νάς. ἐνταῦθα δὲ καὶ ἡ Νεμέα μεταξὺ Κλεωνῶν καὶ 

Φλιοῦντος καὶ τὸ ἄλσος, ἐν ᾧ καὶ τὰ Νέμεα συντελεῖν 

ἔθος τοῖς Ἀργείοις, καὶ τὰ περὶ τὸν Νεμεαῖον λέοντα 

μυθευόμενα, καὶ ἡ Βέμβινα κώμη· διέχουσι δ' αἱ Κλε-

ωναὶ τοῦ μὲν Ἄργους σταδίους ἑκατὸν εἴκοσι, Κορίν-

θου δὲ ὀγδοήκοντα. καὶ ἡμεῖς ἀπὸ τοῦ Ἀκροκορίνθου 

κατωπτεύσαμεν τὸ κτίσμα. 

Strabo  Geographica Book 8 chapter 6 section 19 line 15

ΠΑΥΣΑΝΙΟΥ ΑΤΤΙΚΑ
Ἀλφειοῦ, ὅστ' εὐρὺ ῥέει Πυλίων διὰ γαίης, 

καὶ ἐμὲ ἔπειθον λέγοντες· ῥεῖ γὰρ δὴ διὰ τῆς χώρας 

ταύτης ὁ Ἀλφειός, ἐς δὲ ἄλλην Πύλον οὐκ ἔστιν ἐπε-

νεγκεῖν τὸ ἔπος· Πυλίων γὰρ τῶν ὑπὲρ νήσου τῆς 

Σφακτηρίας οὐ πέφυκεν ἀρχὴν διοδεύειν τὴν γῆν ὁ 

Ἀλφειός, οὐ μὴν οὐδὲ ἐν τῇ Ἀρκάδων Πύλον ποτὲ 

ὀνομασθεῖσαν ἴσμεν πόλιν. 

ἀπέχει δὲ ὡς πεντήκοντα Ὀλυμπίας σταδίους κώμη 

τε Ἠλείων Ἡράκλεια καὶ πρὸς αὐτῇ Κύθηρος ποτα-

μός· πηγὴ δὲ ἐκδιδοῦσα ἐς τὸν ποταμὸν καὶ νυμφῶν 

ἐστιν ἱερὸν ἐπὶ τῇ πηγῇ. ὀνόματα δὲ ἰδίᾳ μὲν ἑκάστῃ 

τῶν νυμφῶν Καλλιφάεια καὶ Συνάλλασις καὶ Πηγαία 

τε καὶ Ἴασις, ἐν κοινῷ δέ σφισιν ἐπίκλησις Ἰωνίδες. 

λουομένοις δὲ ἐν τῇ πηγῇ καμάτων τέ ἐστι καὶ 

ἀλγημάτων παντοίων ἰάματα· καλεῖσθαι δὲ τὰς νύμφας 

ἀπὸ Ἴωνος λέγουσι τοῦ Γαργηττοῦ, μετοικήσαντος 

ἐνταῦθα ἐξ Ἀθηνῶν. 

εἰ δὲ ἐλθεῖν ἐς Ἦλιν διὰ τοῦ πεδίου θελήσειας, 

σταδίους μὲν εἴκοσι καὶ ἑκατὸν ἐς Λετρίνους ἕξεις, 

ὀγδοήκοντα δὲ ἐκ Λετρίνων καὶ ἑκατὸν ἐπὶ Ἦλιν. τὸ 

μὲν δὴ ἐξ ἀρχῆς πόλισμα ἦν οἱ Λετρῖνοι, καὶ Λετρεὺς 

ὁ Πέλοπος ἐγεγόνει σφίσιν οἰκιστής· ἐπ' ἐμοῦ δὲ οἰ-

κήματά τε ἐλείπετο ὀλίγα καὶ Ἀλφειαίας Ἀρτέμιδος 

ἄγαλμα ἐν ναῷ. γενέσθαι δὲ τὴν ἐπίκλησιν τῇ θεῷ 

λέγουσιν ἐπὶ λόγῳ τοιῷδε· ἐρασθῆναι τῆς Ἀρτέμιδος 

τὸν Ἀλφειόν, ἐρασθέντα δέ, ὡς ἐπέγνω μὴ γενήσεσθαί 

οἱ διὰ πειθοῦς καὶ δεήσεως τὸν γάμον, ἐπιτολμᾶν ὡς 

βιασόμενον τὴν θεόν, καὶ αὐτὸν ἐς παννυχίδα ἐς Λε-

τρίνους ἐλθεῖν ὑπὸ αὐτῆς τε ἀγομένην τῆς Ἀρτέμιδος 

καὶ νυμφῶν αἷς παίζουσα συνῆν [αὐτῇ]· τὴν δὲ_ἐν 

ὑπονοίᾳ γὰρ τοῦ Ἀλφειοῦ τὴν ἐπιβουλὴν ἔχειν_ 

ἀλείψασθαι τὸ πρόσωπον πηλῷ καὶ αὐτὴν καὶ ὅσαι τῶν 

νυμφῶν παρῆσαν, καὶ τὸν Ἀλφειόν, ὡς ἐσῆλθεν, οὐκ 

ἔχειν αὐτὸν ἀπὸ τῶν ἄλλων διακρῖναι τὴν Ἄρτεμιν, ἅτε 

δὲ οὐ διαγινώσκοντα ἀπελθεῖν ἐπὶ ἀπράκτῳ τῷ ἐγχει-

ρήματι. Λετριναῖοι μὲν δὴ Ἀλφειαίαν ἐκάλουν τὴν 

θεὸν ἐπὶ τοῦ Ἀλφειοῦ τῷ ἐς αὐτὴν ἔρωτι· οἱ δὲ Ἠλεῖοι 

φιλία γάρ σφισιν ὑπῆρχεν ἐξ ἀρχῆς ἐς Λετριναίους 

Pausanias descriptio
chap 22 sect 7 line 9 

ΕΠΙΚΟΥΡΟΣ
  Ἐπίκουρος Νεοκλέους καὶ Χαιρεστράτης, Ἀθηναῖος, τῶν δήμων 

Γαργήττιος, γένους τοῦ τῶν Φιλαϊδῶν, ὥς φησι Μητρόδωρος ἐν 

τῷ Περὶ εὐγενείας. τοῦτόν φασιν ἄλλοι τε καὶ 

Ἡρακλείδης ἐν τῇ Σωτίωνος ἐπιτομῇ κληρουχη-

σάντων Ἀθηναίων τὴν Σάμον ἐκεῖθι τραφῆναι· ὀκτωκαιδεκέτη 

δ' ἐλθεῖν εἰς Ἀθήνας, Ξενοκράτους μὲν ἐν Ἀκαδημείᾳ, Ἀριστο-

τέλους δ' ἐν Χαλκίδι διατρίβοντος. τελευτήσαντος δὲ Ἀλεξάνδρου 

τοῦ Μακεδόνος καὶ τῶν Ἀθηναίων ἐκπεσόντων ὑπὸ Περδίκκου 

μετελθεῖν εἰς Κολοφῶνα πρὸς τὸν πατέρα· χρόνον δέ τινα διατρί-

ψαντα αὐτόθι καὶ μαθητὰς ἀθροίσαντα πάλιν ἐπανελθεῖν εἰς 

Ἀθήνας ἐπὶ Ἀναξικράτους· καὶ μέχρι μέν τινος κατ' ἐπιμιξίαν 

τοῖς ἄλλοις φιλοσοφεῖν, ἔπειτα ἰδίᾳ ἀπο<φαίνεσθαι> τὴν ἀπ' 

αὐτοῦ κληθεῖσαν αἵρεσιν συστήσαντα. ἐφάψασθαι δὲ φιλοσοφίας 

αὐτός φησιν ἔτη γεγονὼς τεσσαρεσκαίδεκα. Ἀπολ-

λόδωρος δ' ὁ Ἐπικούρειος ἐν τῷ πρώτῳ περὶ τοῦ Ἐπικούρου 

βίου φησὶν ἐλθεῖν αὐτὸν ἐπὶ φιλοσοφίαν καταγνόντα τῶν γραμ-

ματιστῶν ἐπειδὴ μὴ ἐδυνήθησαν ἑρμηνεῦσαι αὐτῷ τὰ περὶ τοῦ 

παρ' Ἡσιόδῳ χάους. φησὶ δ' Ἕρμιππος γραμ-

ματοδιδάσκαλον αὐτὸν γεγενῆσθαι, ἔπειτα μέντοι περιτυχόντα 

τοῖς Δημοκρίτου βιβλίοις ἐπὶ φιλοσοφίαν ᾆξαι· διὸ καὶ τὸν 

Τίμωνα φάσκειν περὶ αὐτοῦ · 

  ὕστατος αὖ φυσικῶν καὶ κύντατος, ἐκ Σάμου ἐλθὼν 

  γραμμοδιδασκαλίδης, ἀναγωγότατος ζωόντων. 

 Συνεφιλοσόφουν δ' αὐτῷ προτρεψαμένῳ καὶ οἱ ἀδελφοὶ τρεῖς, 

ὄντες Νεοκλῆς Χαιρέδημος Ἀριστόβουλος, καθά φησι Φιλό-

δημος ὁ Ἐπικούρειος ἐν τῷ δεκάτῳ τῆς τῶν φιλοσόφων συν-

τάξεως· ἀλλὰ καὶ δοῦλος Μῦς ὄνομα, καθά φησι Μυρωνιανὸς 

ἐν Ὁμοίοις ἱστορικοῖς κεφαλαίοις. 

Diogenes Laertius Biogr. Vitaephilosophorum book 10 section t1-154 line 1
 Ἐπίκουρος ὁ Γαργήττιος ἐκεκράγει λέγων ᾧ ὀλί-

γον οὐχ ἱκανόν, ἀλλὰ τούτῳ γε οὐδὲν ἱκανόν. ἔλεγε 

δὲ ἑτοίμως ἔχειν καὶ τῷ Διὶ ὑπὲρ εὐδαιμονίας διαγω-

νίζεσθαι, μάζαν ἔχων καὶ ὕδωρ. ταῦτα μὲν οὖν ἐν- 

νοῶν ὁ Ἐπίκουρος τί βουλόμενος ἐπῄνει τὴν ἡδονήν, 

εἰσόμεθα ἄλλοτε. 

Claudious Aelianus Soph. Fragment 89 line 5

ΑΡΙΣΤΟΦΑΝΗΣ - ΘΕΣΜΟΦΟΡΙΑΖΟΥΣΑΙ 
{ΕΥ.} Τί δαὶ σὺ θάσσεις τάσδε τυμβήρεις ἕδρας 

φάρει καλυπτός, ὦ ξένη; 

{ΚΗ.} Βιάζομαι γάμοισι Πρωτέως παιδὶ συμμεῖξαι λέχος. 

{ΓΥ. Β'} Τί, ὦ κακόδαιμον, ἐξαπατᾇς αὖ τὸν ξένον; 

Οὗτος πανουργῶν δεῦρ' ἀνῆλθεν, ὦ ξένε, 

ὡς τὰς γυναῖκας ἐπὶ κλοπῇ τοῦ χρυσίου. 

{ΚΗ.} Βάυζε τοὐμὸν σῶμα βάλλουσα ψόγῳ. 

{ΕΥ.} Ξένη, τίς ἡ γραῦς ἡ κακορροθοῦσά σε; 

{ΚΗ.} Αὕτη Θεονόη Πρωτέως. 

{ΓΥ. Β'} Μὰ τὼ θεώ, 

εἰ μὴ Κρίτυλλά γ' Ἀντιθέου Γαργηττόθεν. 

Σὺ δ' εἶ πανοῦργος. 

{ΚΗ.} Ὁπόσα τοι βούλει λέγε. 

Οὐ γὰρ γαμοῦμαι σῷ κασιγνήτῳ ποτὲ 

προδοῦσα Μενέλεων τὸν ἐμὸν ἐν Τροίᾳ πόσιν. 

{ΕΥ.} Γύναι, τί εἶπας; Στρέψον ἀνταυγεῖς κόρας. 

{ΚΗ.} Αἰσχύνομαί σε τὰς γνάθους ὑβρισμένη. 

{ΕΥ.} Τουτὶ τί ἐστιν; Ἀφασία τίς τοί μ' ἔχει. 

Ὦ θεοί, τίν' ὄψιν εἰσορῶ; Τίς εἶ, γύναι; 

{ΚΗ.} Σὺ δ' εἶ τίς; Αὑτὸς γὰρ σὲ κἄμ' ἔχει λόγος. 

{ΕΥ.} Ἑλληνὶς εἶ τις ἢ 'πιχωρία γυνή; 

{ΚΗ.} Ἑλληνίς. Ἀλλὰ καὶ τὸ σὸν θέλω μαθεῖν. 

{ΕΥ.} Ἑλένῃ σ' ὁμοίαν δὴ μάλιστ' εἶδον, γύναι. 

{ΚΗ.} Ἐγὼ δὲ Μενελέῳ σ', ὅσα γ' ἐκ τῶν ἰφύων. 

{ΕΥ.} Ἔγνως ἄρ' ὀρθῶς ἄνδρα δυστυχέστατον. 

{ΚΗ.} Ὦ χρόνιος ἐλθὼν σῆς δάμαρτος ἐς χέρας, ‘​λαβέ με, λαβέ με, πόσι, περίβαλε δὲ χέρας. “Φέρε, σὲ κύσω. Ἄπαγέ μ' ἄπαγ' ἄπαγ' ἄπαγέ με 

λαβὼν ταχὺ πάνυ. ”

{ΓΥ. Β'} Κλαύσετ' ἄρα νὴ τὼ θεὼ 

ὅστις σ' ἀπάξει τυπτόμενος τῇ λαμπάδι. 

στιχ 898

ΘΗΣΕΥΣ ΚΑΙ ΡΩΜΥΛΟΣ

Μήδεια γὰρ ἐκ Κορίνθου φυγοῦσα φαρμάκοις ὑποσχο-

μένη τῆς ἀτεκνίας ἀπαλλάξειν Αἰγέα συνῆν αὐτῷ. προ-

αισθομένη δὲ περὶ τοῦ Θησέως αὕτη, τοῦ δ' Αἰγέως 

ἀγνοοῦντος, ὄντος δὲ πρεσβυτέρου καὶ φοβουμένου πάντα 

διὰ τὴν στάσιν, ἔπεισεν αὐτὸν ὡς ξένον ἑστιῶντα φαρμά-

κοις ἀνελεῖν. ἐλθὼν οὖν ὁ Θησεὺς ἐπὶ τὸ ἄριστον, οὐκ 

ἐδοκίμαζε φράζειν αὑτὸν ὅστις εἴη πρότερος, ἐκείνῳ δὲ 

βουλόμενος ἀρχὴν ἀνευρέσεως παρασχεῖν, κρεῶν παρα-

κειμένων σπασάμενος τὴν μάχαιραν ὡς ταύτῃ τεμῶν 

ἐδείκνυεν ἐκείνῳ. ταχὺ δὲ καταμαθὼν ὁ Αἰγεύς, τὴν 

μὲν κύλικα τοῦ φαρμάκου κατέβαλε, τὸν δ' υἱὸν ἀνα-

κρίνας ἠσπάζετο καὶ συναγαγὼν τοὺς πολίτας ἐγνώριζεν, 

ἡδέως δεχομένους διὰ τὴν ἀνδραγαθίαν. λέγεται δὲ τῆς 

κύλικος πεσούσης ἐκχυθῆναι τὸ φάρμακον ὅπου νῦν ἐν 

Δελφινίῳ τὸ περίφρακτόν ἐστιν· ἐνταῦθα γὰρ ὁ Αἰγεὺς 

ᾤκει, καὶ τὸν Ἑρμῆν τὸν πρὸς ἕω τοῦ ἱεροῦ καλοῦσιν 

ἐπ' Αἰγέως πύλαις. 

    Οἱ δὲ Παλλαντίδαι πρότερον μὲν ἤλπιζον αὐτοὶ 

τὴν βασιλείαν καθέξειν Αἰγέως ἀτέκνου τελευτήσαντος· 

ἐπεὶ δὲ Θησεὺς ἀπεδείχθη διάδοχος, χαλεπῶς φέροντες 

εἰ βασιλεύει μὲν Αἰγεὺς θετὸς γενόμενος Πανδίονι καὶ 

μηδὲν Ἐρεχθείδαις προσήκων, βασιλεύσει δ' ὁ Θησεὺς 

πάλιν ἔπηλυς ὢν καὶ ξένος, εἰς πόλεμον καθίσταντο, 

καὶ διελόντες ἑαυτούς, οἱ μὲν ἐμφανῶς Σφηττόθεν ἐχώ-

ρουν ἐπὶ τὸ ἄστυ μετὰ τοῦ πατρός, οἱ δὲ Γαργηττοῖ 

κρύψαντες ἑαυτοὺς ἐνήδρευον, ὡς διχόθεν ἐπιθησόμενοι 

τοῖς ὑπεναντίοις. ἦν δὲ κῆρυξ μετ' αὐτῶν ἀνὴρ Ἁγνού-

σιος ὄνομα Λεώς. οὗτος ἐξήγγειλε τῷ Θησεῖ τὰ βεβου-

λευμένα τοῖς Παλλαντίδαις. ὁ δ' ἐξαίφνης ἐπιπεσὼν τοῖς 

ἐνεδρεύουσι, πάντας διέφθειρεν. οἱ δὲ μετὰ τοῦ Πάλ-

λαντος πυθόμενοι διεσπάρησαν. ἐκ τούτου φασὶ τῷ Παλ-

ληνέων δήμῳ πρὸς τὸν Ἁγνουσίων ἐπιγαμίαν μὴ εἶναι, 

μηδὲ κηρύττεσθαι τοὐπιχώριον παρ' αὐτοῖς ἀκούετε 

λεῴ· μισοῦσι γὰρ τοὔνομα διὰ τὴν προδοσίαν τοῦ ἀν-

δρός. 

    Ὁ δὲ Θησεὺς ἐνεργὸς εἶναι βουλόμενος, ἅμα δὲ 

καὶ δημαγωγῶν, ἐξῆλθεν ἐπὶ τὸν Μαραθώνιον ταῦρον, 

οὐκ ὀλίγα πράγματα τοῖς οἰκοῦσι τὴν Τετράπολιν παρέ-

χοντα, καὶ χειρωσάμενος ἐπεδείξατο ζῶντα διὰ τοῦ ἄστεος 

ἐλάσας, εἶτα τῷ Ἀπόλλωνι τῷ Δελφινίῳ κατέθυσεν. 

  Ἡ δ' Ἑκάλη καὶ τὸ περὶ αὐτὴν μυθολόγημα τοῦ 

ξενισμοῦ καὶ τῆς ὑποδοχῆς ἔοικε μὴ πάσης ἀμοιρεῖν 

ἀληθείας. ἔθυον γὰρ Ἑκαλῆσιν οἱ πέριξ δῆμοι συνιόν-

τες Ἑκαλείῳ Διί, καὶ τὴν Ἑκάλην ἐτίμων, Ἑκαλίνην 

ὑποκοριζόμενοι διὰ τὸ κἀκείνην νέον ὄντα κομιδῇ τὸν 

Θησέα ξενίζουσαν ἀσπάσασθαι πρεσβυτικῶς καὶ φιλο-

φρονεῖσθαι τοιούτοις ὑποκορισμοῖς. ἐπεὶ δ' εὔξατο μὲν 

ὑπὲρ αὐτοῦ τῷ Διὶ βαδίζοντος ἐπὶ τὴν μάχην, εἰ σῶς 

παραγένοιτο θύσειν, ἀπέθανε δὲ πρὶν ἐκεῖνον ἐπανελ-

θεῖν, ἔσχε τὰς εἰρημένας ἀμοιβὰς τῆς φιλοξενίας τοῦ 

Θησέως κελεύσαντος, ὡς Φιλόχορος ἱστόρηκεν. 

Plutarchus Biogr. Thesus chapt. 13. sect. 2 line 2

 ΕΚ ΤΩΝ ΕΘΝΙΚΩΝ ΣΤΕΦΑΝΟΥ 

 ΚΑΤ' ΕΠΙΤΟΜΗΝ

Γαργηττός, πόλις καὶ δῆμος τῆς Αἰγηίδος φυλῆς. 

ὁ δημότης Γαργήττιος.
 Ἐπίκουρος Νεοκλέους Γαργήττιος. 
τὸ ἐκ τόπου Γαργηττόθεν, καὶ τἆλλα ἀκολούθως, Γαργηττόνδε καὶ Γαργηττοῖ. 

ὀξύνεται δὲ τὸ Γαργηττός ὡς Ὑμηττός Λυκαβηττός. 

ἐνταῦθά φασι τὸ τοῦ Εὐρυσθέως κεῖσθαι σῶμα. 

Ethica[epitome]: page 199 line 21

ΕΚ ΤΩΝ ΗΡΩΔΙΑΝΟΥ ‚ΠΕΡΙ ΚΑΘΟΛΙΚΗΣ ΠΡΟΣΩιΔΙΑΣ.

 “ΠΙΝΑΞ ΤΟΥ ΟΛΟΥ ΒΙΒΛΙΟΥ ΤΟΥ ΠΕΡΙ ΤΟΝΩΝ.

 *  Τὰ εἰς ττος  ὑπὲρ δύο συλλαβὰς τῷ η παραληγόμενα κύρια ὀξύ-

νεται, Γαργηττός πόλις καὶ δῆμος Αἰγηΐδος φυλῆς, Ὑμηττός ὄρος 

τῆς Ἀττικῆς  τὸ υ μακρὸν καὶ βραχύ. Λυκαβηττός. 

Herodianus Gramm. De prosodia catholica Volume 3,1 page 220 line 16

Ἡσύχιος γραμματικὸς Ἀλεξανδρεὺς 

Γαργηττός· δῆμος Ἀθήνησι <Αἰγηΐδοσ> φυλῆς, ὅπου δοκεῖ 

 κεῖσθαι τὸ σῶμα Εὐρυσθέως 

Hesychius Lexicogr. Lexicon Letter Gamma entry 177

Παρθένου Παλληνίδος· [ἱέρεια] Ἀθηνᾶς. ἔστι γὰρ ἱερὸν Ἀθηνᾶς 

 ἐν Παλληνίδι 

Hesychius Lexicogr. Lexicon Letter Pi entry 926

ΕΥΡΙΠΙΔΗ ΑΙΓΕΥΣ - ΗΡΑΚΛΕΙΔΕΙΣ 

​{ΑΓΓΕΛΟΣ} †

Ὦ τὰς Ἀθήνας Ὦ τὸν Ἀργείων γύην 

 σπείροντεσ_οὐκ ἀρήξετ' αἰσχύνην πόλει; 

 μόλις δὲ πάντα δρῶντες οὐκ ἄτερ πόνων 

 ἐτρεψάμεσθ' Ἀργεῖον ἐς φυγὴν δόρυ. 

 κἀνταῦθ' ὁ πρέσβυς Ὕλλον ἐξορμώμενον 

 ἰδών, ὀρέξας ἱκέτευσε δεξιὰν 

 Ἰόλαος ἐμβῆσαί νιν ἵππειον δίφρον. 

 λαβὼν δὲ χερσὶν ἡνίας Εὐρυσθέως 

 πώλοις ἐπεῖχε. τἀπὸ τοῦδ' ἤδη κλύων 

 λέγοιμ' ἂν ἄλλων, δεῦρό γ' αὐτὸς εἰσιδών. 

 Παλληνίδος γὰρ σεμνὸν ἐκπερῶν πάγον 

 δίας Ἀθάνας, ἅρμ' ἰδὼν Εὐρυσθέως, 

 ἠράσαθ' Ἥβηι Ζηνί θ' ἡμέραν μίαν 

 νέος γενέσθαι κἀποτείσασθαι δίκην 

 ἐχθρούς. κλύειν δὴ θαύματος πάρεστί σοι· 

 δισσὼ γὰρ ἀστέρ' ἱππικοῖς ἐπὶ ζυγοῖς 

 σταθέντ' ἔκρυψαν ἅρμα λυγαίωι νέφει· 

 σὸν δὴ λέγουσι παῖδά γ' οἱ σοφώτεροι 

 Ἥβην θ'· ὁ δ' ὄρφνης ἐκ δυσαιθρίου νέων 

 βραχιόνων ἔδειξεν ἡβητὴν τύπον. 

 αἱρεῖ δ' ὁ κλεινὸς Ἰόλεως Εὐρυσθέως 

 τέτρωρον ἅρμα πρὸς πέτραις Σκιρωνίσιν, 

 δεσμοῖς τε δήσας χεῖρας ἀκροθίνιον 

 κάλλιστον ἥκει τὸν στρατηλάτην ἄγων 

 τὸν ὄλβιον πάροιθε. τῆι δὲ νῦν τύχηι 

 βροτοῖς ἅπασι λαμπρὰ κηρύσσει μαθεῖν, 

 τὸν εὐτυχεῖν δοκοῦντα μὴ ζηλοῦν πρὶν ἂν 

 θανόντ' ἴδηι τις· ὡς ἐφήμεροι τύχαι. 

{Χο.} ὦ Ζεῦ τροπαῖε, νῦν ἐμοὶ δεινοῦ φόβου 

 ἐλεύθερον πάρεστιν ἦμαρ εἰσιδεῖν. 

{Αλ.} ὦ Ζεῦ, χρόνωι μὲν τἄμ' ἐπεσκέψω κακά, 

 χάριν δ' ὅμως σοι τῶν πεπραγμένων ἔχω· 

 καὶ παῖδα τὸν ἐμὸν πρόσθεν οὐ δοκοῦσ' ἐγὼ 

 θεοῖς ὁμιλεῖν νῦν ἐπίσταμαι σαφῶς. 

 ὦ τέκνα, νῦν δὴ νῦν ἐλεύθεροι πόνων, 

 ἐλεύθεροι δὲ τοῦ κακῶς ὀλουμένου 

 Εὐρυσθέως ἔσεσθε καὶ πόλιν πατρὸς 

 ὄψεσθε, κλήρους δ' ἐμβατεύσετε χθονὸς 

 καὶ θεοῖς πατρώιοις θύσεθ', ὧν ἀπειργμένοι 

 ξένοι πλανήτην εἴχετ' ἄθλιον βίον. 

 ἀτὰρ τί κεύθων Ἰόλεως σοφόν ποτε 

 Εὐρυσθέως ἐφείσαθ' ὥστε μὴ κτανεῖν; 

 λέξον· παρ' ἡμῖν μὲν γὰρ οὐ σοφὸν τόδε, 

 ἐχθροὺς λαβόντα μὴ ἀποτείσασθαι δίκην. 

Ἡροδότου Ιστορία
Μαθὼν δὲ ὁ Πεισίστρατος τὰ ποιεύμενα ἐπ' ἑωυτῷ ἀπαλ-

λάσσετο ἐκ τῆς χώρης τὸ παράπαν, ἀπικόμενος δὲ ἐς 

Ἐρέτριαν ἐβουλεύετο ἅμα τοῖσι παισί. Ἱππίεω δὲ γνώμῃ 

νικήσαντος ἀνακτᾶσθαι ὀπίσω τὴν τυραννίδα, ἐνθαῦτα 

ἤγειρον δωτίνας ἐκ τῶν πολίων αἵτινές σφι προαιδέατό 

κού τι. Πολλῶν δὲ μεγάλα παρασχόντων χρήματα Θηβαῖοι 

ὑπερεβάλοντο τῇ δόσι τῶν χρημάτων. Μετὰ δέ, οὐ πολλῷ 

λόγῳ εἰπεῖν, χρόνος διέφυ καὶ πάντα σφι ἐξήρτυτο ἐς τὴν 

κάτοδον. Καὶ γὰρ Ἀργεῖοι μισθωτοὶ ἀπίκοντο ἐκ Πελοπον-

νήσου, καὶ Νάξιός σφι ἀνὴρ ἀπιγμένος ἐθελοντής, τῷ 

οὔνομα ἦν Λύγδαμις, προθυμίην πλείστην παρείχετο, 

κομίσας καὶ χρήματα καὶ ἄνδρας. Ἐξ Ἐρετρίης δὲ 

ὁρμηθέντες διὰ ἑνδεκάτου ἔτεος ἀπίκοντο ὀπίσω. Καὶ 

πρῶτον τῆς Ἀττικῆς ἴσχουσι Μαραθῶνα. Ἐν δὲ τούτῳ τῷ 

χώρῳ σφι στρατοπεδευομένοισι οἵ τε ἐκ τοῦ ἄστεος 

στασιῶται ἀπίκοντο, ἄλλοι τε ἐκ τῶν δήμων προσέρρεον, 

τοῖσι ἡ τυραννὶς πρὸ ἐλευθερίης ἦν ἀσπαστότερον. Οὗτοι 

μὲν δὴ συνηλίζοντο· Ἀθηναίων δὲ οἱ ἐκ τοῦ ἄστεος, ἕως 

μὲν Πεισίστρατος τὰ χρήματα ἤγειρε, καὶ μεταῦτις ὡς 

ἔσχε Μαραθῶνα, λόγον οὐδένα εἶχον, ἐπείτε δὲ ἐπύθοντο 

ἐκ τοῦ Μαραθῶνος αὐτὸν πορεύεσθαι ἐπὶ τὸ ἄστυ, οὕτω δὴ 

βοηθέουσι ἐπ' αὐτόν. Καὶ οὗτοί τε πανστρατιῇ ἤισαν ἐπὶ 

τοὺς κατιόντας καὶ οἱ ἀμφὶ Πεισίστρατον, ὡς ὁρμηθέντες 

ἐκ Μαραθῶνος ἤισαν ἐπὶ τὸ ἄστυ, ἐς τὠυτὸ συνιόντες ἀπι-

κνέονται ἐπὶ Παλληνίδος Ἀθηναίης ἱρὸν καὶ ἀντία ἔθεντο 

τὰ ὅπλα. Ἐνθαῦτα θείῃ πομπῇ χρεώμενος παρίσταται 

Πεισιστράτῳ Ἀμφίλυτος ὁ Ἀκαρνὰν χρησμολόγος ἀνήρ, ὅς 

οἱ προσιὼν χρᾇ ἐν ἑξαμέτρῳ τόνῳ τάδε λέγων· 

 Ἔρριπται δ' ὁ βόλος, τὸ δὲ δίκτυον ἐκπεπέτασται, 

 θύννοι δ' οἱμήσουσι σεληναίης διὰ νυκτός. 

Ὁ μὲν δή οἱ ἐνθεάζων χρᾇ ταῦτα, Πεισίστρατος δὲ 

συλλαβὼν τὸ χρηστήριον καὶ φὰς δέκεσθαι τὸ χρησθὲν 

ἐπῆγε τὴν στρατιήν. Ἀθηναῖοι δὲ οἱ ἐκ τοῦ ἄστεος πρὸς 

ἄριστον τετραμμένοι ἦσαν δὴ τηνικαῦτα καὶ μετὰ τὸ 

ἄριστον μετεξέτεροι αὐτῶν οἱ μὲν πρὸς κύβους, οἱ δὲ πρὸς 

ὕπνον. Οἱ δὲ ἀμφὶ Πεισίστρατον ἐσπεσόντες τοὺς Ἀθη-

ναίους τρέπουσι. Φευγόντων δὲ τούτων βουλὴν ἐνθαῦτα 

σοφωτάτην Πεισίστρατος ἐπιτεχνᾶται, ὅκως μήτε ἁλι-

σθεῖεν ἔτι οἱ Ἀθηναῖοι διεσκεδασμένοι τε εἶεν· ἀναβιβάσας 

τοὺς παῖδας ἐπὶ ἵππους προέπεμπε, οἱ δὲ καταλαμβάνοντες 

τοὺς φεύγοντας ἔλεγον τὰ ἐντεταλμένα ὑπὸ Πεισιστράτου, 

θαρσέειν τε κελεύοντες καὶ ἀπιέναι ἕκαστον ἐπὶ τὰ ἑωυτοῦ. 

Πειθομένων δὲ τῶν Ἀθηναίων, οὕτω δὴ Πεισίστρατος τὸ 

τρίτον σχὼν Ἀθήνας ἐρρίζωσε τὴν τυραννίδα ἐπικούροισί 

τε πολλοῖσι καὶ χρημάτων συνόδοισι, τῶν μὲν αὐτόθεν, τῶν 

δὲ ἀπὸ Στρυμόνος ποταμοῦ συνιόντων, ὁμήρους τε τῶν 

παραμεινάντων Ἀθηναίων καὶ μὴ αὐτίκα φυγόντων παῖδας 

λαβὼν καὶ καταστήσας ἐς Νάξον ( καὶ γὰρ ταύτην ὁ Πεισί-

στρατος κατεστρέψατο πολέμῳ καὶ ἐπέτρεψε Λυγδάμι ), 

πρός τε ἔτι τούτοισι τὴν νῆσον Δῆλον καθήρας ἐκ τῶν 

λογίων, καθήρας δὲ ὧδε· ἐπ' ὅσον ἔποψις <ἀπὸ> τοῦ ἱροῦ 

εἶχε, ἐκ τούτου τοῦ χώρου παντὸς ἐξορύξας τοὺς νεκροὺς 

μετεφόρεε ἐς ἄλλον χῶρον τῆς Δήλου. Καὶ Πεισίστρατος 

μὲν ἐτυράννευε Ἀθηνέων, Ἀθηναίων δὲ οἱ μὲν ἐν τῇ μάχῃ 

ἐπεπτώκεσαν, οἱ δὲ αὐτῶν μετ' Ἀλκμεωνιδέων ἔφευγον ἐκ 

τῆς οἰκηίης. 

Herodotus Hist. Historiae Book 1 sect 64 line 14
